
Айтылған ойлар, біздің ойымызша, осы мәселені кешенді ғылыми зерттеу қажеттілігін 
жоққа шығармайды, зерттеу халықаралық құқықтық көмекте тұрақты көзқарастың 
қалыптасуын, оның барлық түрлерінің заңмен реттелуін қамтамасыз етеді.  

Қылмыстық істер бойынша құқықтық көмек туралы нормаларды мемлекеттің іштей 
кодификациялауының екі жолы бар: құқықтық көмек туралы арнайы заң қабылдау (бірнеше 
мемлекетте заң қабылданған) немесе қолданыстағы Қазақстан Республикасының ҚПК мен 
ҚК-не толықтырулар енгізу. Қазақстан Республикасы,  Ресей  Федерациясы сияқты, екінші 
жолмен жүріп келеді. Халықаралық құқықтық көмек туралы нормаларды тиісті құқық саласы 
шеңберінде кодификациялаудағы табыс, оның қаншалықты келісіп жасалғанына байланысты 
болады.  

Мұнай көптеген елдердің, тек ОПЕК мүшелері ғана емес, сонымен қатар, ОПЕК-ке 

қатыспайтын елдердің экономикаларында үлкен маңызға ие. Әдетте, дамыған мемлекеттер 
мұнайды импорттаса, дамушы мемлекеттердің экономикалары мұнай, газ сияқты 
шикізаттарға тәуелді болады. Өкінішке орай, сол мұнайға тәуелді елдердің қатарында 
Қазақстан да бар. Қазақстан Республикасы Ұлттық Экономика Министрлігі Статистика 
комитетінің соңғы мәліметі бойынша, еліміздің экспортының 72 проценттен астамы мұнай 
және өзге де энергетикалық тауарлар [1].  Сондықтан, ОПЕК аясында қабылданып жатқан 
шешімдер, мұнай бағасының өзгеруі біздің хал-жағдайымызға тікелей әсер етеді. Оны біз 
күнделікті тұтынатын тауарларымыздың мұнай бағасының арзандап-қымбаттауына 
байланысты өзгеріп тұратындықтарынан байқай аламыз. Мұнай нарығындағы 
тұрақтылықты, сол арқылы аймақтағы және еліміздегі экономикалық конъюнтураны сақтап 
тұруда ОПЕК шешуші рөлді атқаруы тиіс. 

Жалпы ОПЕК пен бұрынғы посткеңестік елдердің ынтымақтастығы салыстырмалы 
түрде жақында орнады. Бұл елдердің арасында маңыздылығы жағынан бірінші орынды, 
әрине, Ресей алады. Ресей басшылығы ОПЕК-пен тығыз қарым-қатынас орнату қажеттілігі 
туралы жиі айтады [2, 7]. ОПЕК, сонымен қатар, Ресейдің әріптестері – Қытаймен, Каспий 
жағалау елдерімен ынтымақтастық орнатуға мүдделі. Ресей мен ОПЕК арасында орнаған 
осындай диалогта біздің ел барынша өз мүдделерін қорғап қалуға қадамдар жасап отыр. Біз 
білетіндей, Қазақстанның мұнай өнеркәсібі Ресеймен тығыз байланысты. Қазақстандағы 
мұнай кен орындарында ресейлік «ЛукОйл», «ГазПром» компаниялары толыққанды жұмыс 
істеп жүр. Каспий теңізі алқабында ресейлік компаниялардан басқа бірқатар шетелдік 
компаниялар да жұмыс істеп жатыр. Олардың қатарына батыстық Chevron, Eni, Exxon Mobil, 

Royal Dutch Shell, қытайлық CNPC, CITIC, азиялық Inpex  сияқты ірі компанияларды 
жатқызуға болады. Бұл трансұлттық компаниялардың еліміздің мұнай саласындағы үлесі 
айтарлықтай. Мысалы, американдық Chevron Теңіз кен орынының 50%-ін, Қашағанның 16%-
ін, Қарашығанақтың 20%-ін бақылап отыр. Дәл сол сияқты қалған компаниялар да кен 
орындарын өзара бөлісіп алған. Бұның себебі, республикамызда тәуелсіздік алған жылдары 
сыртқы инвестиция тарту қажеттілігі туындап, осындай ірі трансұлттық компанияларға 
үлкен мерзімге жалға беру туралы шарт жасасқан едік. Басқаша айтқанда, бұл мәжбүрлі 
қадам болды десек те болады. Бірақ, қазірде солардың жұмыстары Қазақстанға оң әсер етті 
деген ойлар айтылуда.  

Жалпы, Қазақстан үшін Каспий аймағы еліміздің экономикасындағы негізгі орынды 
алатын өңір. Каспий теңізінің құқықтық режимі толық анықталмағандығын атап өткен жөн. 
Осы салада зерттеулер жүргізген отандық маман, заң ғылымдарының кандидаты, Л.Н. 
Гумилев атындағы Еуразия ұлттық университеті заң факультетінің доценті, Сабыров Ә.С. 
бұл мәселе толыққанды жан-жақты сараптамаларды қажет ететіндігін білдірді. Біз 
білетіндей, Каспий формальді түрде ғана теңіз деген атқа ие. Бірақ өзінің географиялық 
сипаттарына байланысты көл десек те жаңылмаймыз. Соған байланысты Каспийге қатысты 
1982 жылғы Теңіз конвенциясын қолдану жөнінде мамандар арасында түрлі пікірлер 
айтылады. Мысалы, Каспий жағалауындағы бес мемлекет осы мәселе төңірегінде ортақ 
шешімге келер емес. КСРО құлдыраған кезден бастап теңіздің құқықтық мәртебісін қайта 
қарау қажеттілігі туындады. КСРО заманында теңізді тек екі мемлекет, КСРО және Иран 
жағаласа, 1991 жылдан бастап тәуелсіз Әзірбайжан, Түрікменстан, Қазақстан, Ресей пайда 
болды. Бүгінде посткеңестік төртеуінің пікірі бойынша, Каспийдегі шекара орта сызық 
қағидасы негізінде анықталу керек десе, Иран әр мемлекетке жиырма проценттен кем емес 
бөліктен алуды көздейді. Дей тұрғанмен, бұл бағытта пікір алмасулар бар, тараптар арасында 
диалог орнатылған. Осындай қиыншылықтарға қарамастан, Ә.С. Сабыровтың пікірінше, 
Каспий теңізі құқықтық мәртебесі мен режимі жайлы Конвенциясын жасау және құру 
бойынша іс-шаралар және осы бассейнге қатысты іс-әрекеттер режимі туралы конвенция 
қабылдау жұмыстары сәтті жүргізіліп жатыр [3, 172].  Бүгінгі күнде бұл аймаққа дүниенің ең 
алпауыт державалардың назары тігіліп отыр. Оны жоғарыда аты аталған компаниялардан 
анық көре аламыз. «National Energy Policy» атты танымал американдық басылым: «Парсы 
шығанағы Америка назарының басты объекті болады, бірақ біз барлық преспективті кен 
орындарға әсер етеміз», деген екен [2,7]. Сол себепті, Парсы шығанағын Каспий аймағымен 
байланысқан өңір ретінде қарастырып, ол жердегі америкалық мүдделердің бар екендігін 
естен шығармауымыз керек.   

Осындай ашық нарық заманында Қазақстан үшін ОПЕК сияқты елдермен бірлесе 
әрекет еткен дұрыс. Негізі, ОПЕК пен Қазақстанның тығыз қарым-қатынасы туралы ойлар 
1996 жылы Иранның Қазақстан арқылы мұнай құбырларын салу туралы жобаларға 
байланысты туындаған болатын. Иран батыстық санкциялардың, сол арқылы, америка және 
батыстық коалицияның ықпалын азайту үшін Қазақстаннан Каспий теңізі арқылы мұнай 
құбырын салмақшы еді. Сол кезде Иран Каспий алқабында лидерге айналу мүддесі бар 
екендігін көрсетті. Иран онсыз да Сауд Арабиясынан кейінгі орында тұрған еді.  

Сонау 1999 жылы кей ғалымдар Қазақстанға ОПЕК қатарына қосылғанның дұрыс-
бұрыстығын талқылаған болатын. Дәлірек айтатын болсақ, сол жылы Саха елінің маманы 
Аггей Семенов осы мәселе бойынша еңбек жазған болатын. Ол жерде автор Қазақстанның 
қосылуының артықшылықтары мен кемшіліктерін жазды [4]. 

Қазақстанның ОПЕК-ке мүшелікке өтудегі артықшылықтары: біріншіден, Қазақстан 
ОПЕК құрамына өтсе, экономикалық табыстарға қол жеткізеді, ал мұнай бағасы ОПЕК үшін 
де, Қазақстан үшін де қолайлы межеде болады. Бұл аргументтің мәні де түсінікті. Мұнай 
бағасы қаншалықты жоғары болса, соншалықты Қазақстан өз бюджетіне көп табыс түсіреді. 
Аггей Семенов қазақстандағы мұнай саласындағы бірлескен кәсіпорындардың ел үшін 
тиімсіз бағада жұмыс атқарып жүргендігін алға тартты. Ал ОПЕК-ке бұл мәселенің шешімін 
табуға септігін тигізер еді. Екіншіден, ОПЕК-ке мүшелік Қазақстанға саяси тұрақтылық 

әкеледі. Себебі, бұл аймаққа АҚШ, Еуропа елдері, Түркия, Ресей және ҚХР сияқты 
дүниежүзілік және аймақтық державалардың назары тігіліп отыр. Қазақстан Республикасы 
аумағы жағынан 9-орынды иеленсе де, халық санының аздығы және экономиканың тек 
шикізаттарға тәуелді болуы оны шетелдік күштерге тәуелді қылдырады. Ал, ОПЕК 
қалыптасқан тарихы бар, құрамында Иран, Сауд Арабиясы сияқты ірі саяси орталықтары бар 
ірі ұйым. Олар мүшелігіндегі барлық мемлекеттердің қауіпсіздігін қамтамасыз етуге күш 
жұмсар еді.  Үшіншіден, Қазақстан ОПЕК-ке кіру арқылы Парсы шығанағына дейін мұнай 
құбырларын салуға қауқарлы болушы еді. Бұл жобаға Американың қарсылығы да бар, 
себебі, олар аймақтағы Иран сияқты ірі елдер ықпалының тым артып кеткенін қаламайды. 
Ал, Түркменстан, Иран арқылы өтетін бұл құбырдың экономикалық жағынан тиімділігі 
даусыз. Мұнайды Әзірбайжан, Түркия арқылы тасымалдауда барреліне 5 АҚШ доллары 
жұмсалса, бұл құбырдан ол сан 3 долларға дейін азаюшы еді. Ал, Түркия, өз кезегінде, 
Қазақстанды ОПЕК құрамында болғанын қаламайды, ал қазақстандық мұнайдың Босфор 
каналы арқылы өткендігін құптайды. Сол арқылы, көбіне түркі тектес Орталық Азия елдері,  
Түркияның ықпалында десе де болады.  Одан басқа, Ресей Федерациясы да қазақ мұнайының 
өз территориясы арқылы өткендігін қалайды. ОПЕК-ке Қазақстанның өткені Ресей үшін 
тиімді де, бір жағынан тиімсіз. Егер Қазақ елі ОПЕК-ке өтсе, ол бұл ұйымның нығаюына 
алып келеді, демек, мұнай бағасының тұрақтылығы қамтамасыздандырылады. Ал басқа 
көзқарас бойынша, Ресейдің Қазақстанға ықпалы азайып қалады. Қарап отырсақ, Қазақстан 
барлық үлкенді-кішілі саяси күштерге тәуелді болып шықты. Түркия пантюркизм арқылы, 
Иран Каспий теңізі арқылы, Ресей ТМД елдеріне деген ықпалы арқылы біздің елге ықпалын 
жүргізуді қалайды. Соңғы саяси артықшылық – Қазақстан бұл ұйымға мүше болу арқылы 
мұнай саласындағы жемқорлықтың таралуына бөгет бола алады. Түрлі сараптамалар және 
қатаң бақылау нәтижесінде Қазақстанда кейбір ОПЕК мүшелігінен тыс африкалық 
мемлекеттердегідей мұнай өнімдері жоғалып кетпеуші еді. 

Ал енді дәл солай кемшіліктерді де тізіп өтсек. Біріншіден, айта кетерлік жайт. ОПЕК-
тің мұнай бағасын жоғары ұстап тұруы өндірістің азайтқандығын білдіреді. Әрине, мұндай 
жағдайда ОПЕК өз мүшелігіндегі барлық елдердің экспорттарын шектейді. Оның өзі, ОПЕК 
ол бағаны жоғары ұстап тұруына байланысты. Сондықтан, экономиканың басым бөлігін 
мұнай секторы құрап отырған Қазақстан үшін оның өндірісінің азаюы өте тиімсіз қадам 
екендігі анық. Келесі кемшілік – ОПЕК құрамында болу үшін бекітілген салық. Ол 1,8 млн. 
АҚШ доллары шамасында. Ол ақша әкімшілік қажеттіліктерге, дипломаттардың жұмыс 
сапарларына жұмсалады. Тағы бір кемшілік – шетелдік инвестициялардың кеміп қалу қаупі. 
Батыстық компаниялар Қазақстанды болашағынан үлкен үміт күттіретін ел ретінде 
қарастырады. Бірақ, олар мұнай өндірісінің шектеулігін тиімді деп санамайды. Егер 
Қазақстан ОПЕК құрамында болатын болса, неге шетелдік компанияларға ОПЕК-тегі мұнай 
өндірісі арзандау басқа мемлекетке инвестиция жасамасқа? Мысал, қасымыздағы алпауыт 
көршіміз Қытай елі Қазақстан үшін үлкен нарық. Қазақстан үшін бұл нарықтың 
маңыздылығы орасан екендігі айдан анық. 

Қалай дегенмен, Қазақстан үшін ОПЕК-те болу мәселесі оңай шешілетін сауал емес. 
Объективті түрде алып қарайтын болсақ, ОПЕК-ке мүше емес, бірақ мұнай өндірісі 
Қазақстаннан әлдеқайда көп елдердің өзінде кейде мұнай өндірістері ұйымдағы елдердің 
мұнай өндірістерінен асып кетіп жатады. Сондықтан, бүгінгі күндері Венада болып жатқан 
ОПЕК және оған кірмейтін мемлекеттер форматы дұрыс болуы мүмкін. Естеріңізде болса, 
ОПЕК соңғы кездесулеріне ұйымға кірмейтін 11 мемлекетті шақырып жүр. Солардың 
арасында Қазақстан Республикасы да бар.  

Осы орайда, 2016 жылдағы ОПЕК аясында болып жатқан шешімдер біздің елге қалай 
әсер етуі мүмкін деген орынды сұрақ туындайды. Мамандардың болжамы бойынша, 
Қазақстан мұнай өндіру көлемін шектегенмен ұзақ мерзімде оның өндірісін еселеп 
арттырмақ. Мұндай пікірдің қалыптасуы ОПЕК-ке кірмейтін елдердің 10 желтоқсанда 
Венадағы бас қосуында қабылданған шешімге тікелей байланысты. Айтарлық, жүргізілген 
келіссөздердің нәтижесінде картельден тыс 11 ел мұнай өндіруді қысқарту келісіміне 

қосылды. ОПЕК-ке кірмейтін мемлекеттердің ішінде жалғыз Боливия ғана Келісімнен бас 
тартты. Келісімге қосылған елдердің қатарында Әзірбайжан, Бахрейн, Бруней, Экваториалды 
Гвинея, Қазақстан, Малайзия, Мексика, Оман, Ресей, Судан Республикасы мен Оңтүстік 
Судан Республикасы бар.  Осыған байланысты еліміздің премьер-министрі, Бақытжан 
Сағынтаев келесідей пікір білдірді: «Венада ОПЕК-тің мүшелігінде жоқ елдер мұнай 
өндіруді тәулігіне 20 мың баррельге дейін төмендетуге келіскен соң, олардың қатарында біз 
де бармыз, мұнайдың бағасы 57 долларға көтерілді. Бұл өзгерісті жағдайдың жақсарғаны деп 
бағаладық. Келесі жыл биылға қарағанда табысты болады деп үміттенеміз», – деді 
министрлер кабинетінің басшысы [4].  

Көмірсутекті өндірісін қысқарту міндеттемесі Қашаған, Қарашығанақ пен Теңіз секілді 
ірі кен орындарына қатысты болмайтынын айта кеткен жөн. Қазақстан Республикасының 
энергетика министрі Қанат Бозымбаевтың айтуынша, Қазақстан мұнай көлемін ескі кен 
орындарындағы өндіру жұмыстарының өздігінен төмендеу есебінен қысқартпақ. Оның 
мәлімдеуі бойынша, Қарашығанақ, Қашаған және Теңіз секілді ірі жобаларда ешқандай 
қысқартулар болмайды. Әзірге еліміз тәулігіне 20 мың баррель өндіруге келісіп отыр. Қалай 
дегенмен, Қашаған іске қосылғанда мұнай өндіру көлемі артады. 2017 жылдың аяғына дейін 
шельфті кен орнында 1 млн тонна, ал келесі жылы 8,9 млн тонна мұнай өндіру көзделіп 
отыр. 

 Еске салсақ, Қазақстан 2015 жылы 70,5 млн тонна мұнай өндірген болатын. 2016 жылы 
өндіріс көлемін 75,5 млн тонна, ал 2017 жылы 79,5 млн тоннаға жеткізу көзделіп отыр. 
Сөйтіп, 2020 жылға қарай біртіндеп 86,5 млн тоннаға жету межеленіп отыр. Сонда қысқарту 
ненің есебінен жүреді деген сауал туындайды. Өндірісте ай сайын 10 мың баррельдей 
ауытқушылық болары анық. Сонымен қатар, Ақтөбе және Қызылорда облыстарындағы 
кейбір кеніштерде мұнай өндіру көлемі азайып жатқаны белгілі.   

 ОПЕК-ке кірмейтін 11 елдің ішінде Қазақстан мұнай өндірісі жөнінен Мексикадан 
кейін екінші орында тұр. Сол себепті, еліміздің алатын маңзы өте жоғары. 2016 жылдың 
қараша айында елімізде мұнай өндірісі рекордтық деңгейге жетті. Бұл Қарашығанақ пен 
Теңіз кеніштерін күрделі жөндеуден өткізгеннен кейін мүмкін болып отыр.  

 Дүниежүзілік агенттіктердің мәліметтеріне жүгінсек, 11 елдің жалпы мұнай өндірісі 
тәулігіне 558 мың баррельге қысқарады, яғни, бұл көрсеткіш бастапқыда көзделген 600 мың 
баррельден аздау болып тұр. Оның 300 баррелі соңғы жылдары жоғары көлемде мұнай 
өндіріп жүрген Ресейге тиесілі. Мұнай картеліне кіретін елдер 30 қарашада кездесіп, 
өндірісті тәулігіне 1,2 млн баррельге қысқартуға уағдаласты.  

Ақпан айында жеткізілетін Brent мұнайының баррелі 57,16 доллардан сатылатыны 
жөніндегі келісім-шарт саудаға шығарылды. Сөйтіп, 29 қарашадан бері (бір баррелі 47,32 
доллар) мұнай бағасы 20% қымбаттаған [5]. Қазақстан үшін енді жалғыз жол – ОПЕК-пен 
осы формадағы ынтымақтастық пен өз мүдделерін қорғау арасындағы «алтын ортаны» табу. 
Бұл келісімнің енді-енді аяғына тұрып келе жатқан Қазақстан экономикасына қандай әсер 
тигізетіндігін өздеріңіз де түсініп отырсыздар. Жалпы, әлем елдері мұнай өндірісін шектеп 
жатқанда Қазақстанның алған бағыты керісінше көрінеді. 2016 жылы 1 қарашада 
Қашағандағы мұнай өндіру көлемі тәулігіне 75 мың баррельден асып, коммерциялық 
деңгейге шықты. Қазіргі уақытта мұнай өндіру көлемін ұлғайту мақсатында тәулігіне 180 
мың баррель деңгейін тұрақтандыру жұмысы жүріп жатыр. Жылдың соңына дейін 1 млн 
тонна мұнай мен 680 млн текше метр газ, 2017 жылы – 8,9 млн тонна мұнай мен 5,6 млрд. 
текше метр газ өндіру жоспарланған. Одан кейінгі жылдары мұнай өндірісін 13 млн тоннаға 
және газ өндірісін 9 млрд. текше метрге дейін көбейту жоспары бар. 

Көптеп зарыға күткен Қашағанның ашыла салып, үлкен табысқа кенелеміз деген – 
ирония. Қашаған ашылса, қара алтынға қарық боламыз деп келген Қазақстан мен әлемдік 
мұнай нарығының саясаты бір-біріне қарама-қайшы келіп тұр. ОПЕК бұдан былай өндірісті 
өсірмек түгілі, қазіргі деңгейден төмендетуге көшіп жатыр. Ал Қазақстанның энергетика 
министрлігі келесі жақын болашақта бір Қашағандағы өндірісті 9 есеге дейін көбейтпекші. 
Қазірдің өзінде, ОПЕК мүшелері Қазақстан сынды бірнеше мемлекетті бірігіп тәулігіне 

өндіретін мұнай көлемін 300 млн баррельге азайтуға шақырады. Әрине, ОПЕК ешкімді 
мәжбүрлей алмайды. Дегенмен, ОПЕК-ке мүше мемлекеттер бастап, Ресей олардың 
бастамасын қолдап отыр. Келіссөз жүріп жатқанда сарапшылар Ресейдің тайқып шығуы 
мүмкін екенін айтып, қауіп қылған.  

Үкімет отырысында да осы сауалға жауап беруге мәжбүр болған министр, Қанат 
Бозымбаев Қазақстан өзге елдердің бірауыздан келіскен бастамасына сөзсіз қосылатынын 
мәлімдеген еді. Үкіметтің 2017-2019 жылдарға арналған бюджетінде мұнай көлемі 35 доллар 
деп белгіленгенін ескере отырып, қара алтынның баррелі 35 доллар болған күнде де 
Қазақстанның «плюсте» қалатын мүмкіндігі де қарастырылды. 

Қазақстан ОПЕК-тің өзінен бөлек оның жанындағы даму қорымен де байланыс 
орнатқан. 2014 жылғы 24 шілдеде Қазақстанның Венадағы Халықаралық ұйымдар 
жанындағы тұрақты өкілі, Қайрат Сарыбай ОПЕК халықаралық даму қорының Бас 
директоры Сүлейман Әль-Хербишпен кездесу өткізген болатын. Кездесу барысында 
тараптар инвестиция саласында ынтымақтастықтың дамуын, соның ішінде Қазақстанға ұзақ 
мерзімді және төмен пайыз қаржыландыруды тарту мәселелерін талқылады. С.Әль-Хербиш 
ОПЕК Қоры мемлекеттік сектор жобаларына қарыз беру, коммерциялық секторға несие 
желісін ашу және қазақстандық кәсіпорындардың экспорттық операцияларына сауда 
қаржысын беру бойынша Қазақстанмен инвестиция саласында ынтымақтасуға ынталы 
екенін жеткізді. Сонымен қатар, Қор басшысы Қазақстанға басым болып табылатын басқа да 
ынтымақтастық бағыттар бойынша жұмыс істеуге дайындығын білдірді. 

Жалпы алғанда, Қазақстан мен ОПЕК арасындағы қарым-қатынас бірқалыпты деңгейде 
дамиды деген сенімдеміз. Өйткені, Қазақстан бұл ұйымда бақылаушы ел мәртебесіне ие 
және оның жиналыстарына жиі шақырту алады. Бұл ОПЕК тарапынан Қазақстанға деген 
үлкен сенімді әрі оның мұнай нарығындағы мүдделерін мойындағандығын білдіреді.  

 

Қолданылған әдебиеттер: 
1 Негізгі тауар топтары бойынша Қазақстан Республикасы экспортының және импортының 
құрылымы // Қазақстан Республикасы Ұлттық Экономика Министрлігі Статистика 
комитетінің ресми сайты URL: 
http://stat.gov.kz/faces/wcnav_externalId/homeNumbersCrossTrade;jsessionid=BlPdZJrQy3QVQjt
k2xpV1qyKx2SL3yYsdPdrYGvKVz9qYG6J5VGx!-171251091!1929806072?_adf.ctrl-
state=10ahtqkk1j_38&_afrLoop=22992872139313845#%40%3F_afrLoop%3D2299287213931384
5%26_adf.ctrl-state%3Dsrwl9ihj4_4 (жүгіну күні: 01.04.2019). 
2 Губайдулина М.Ш. Мисина С. ОПЕК и Россия: формат энергитического сотрудничества. 
Вестник КазНУ №2(58), КазНУ им. Әл-Фараби, Қазақ университеті. 2012. 83 с. 
3 Сабыров Ә.С. Қазіргі кезеңдегі халықаралық теңіз құқығы және Қазақстан Республикасы //  
ҚазҰУ Хабаршысы, Заң сериясы. №1 (61). 2012 URL: 
http://repository.enu.kz/bitstream/handle/data/10241/kazirgi-kezendegi.pdf (жүгіну күні: 
01.04.2019).  

4 Semenov A. Dahl C. The Game of Kazakhstan Oil and OPEC.Is the Game Worth the Candles? // 
Yakutsk State University, Yakutsk, Russia. August 3, 1999 URL: 
http://aix1.uottawa.ca/~asemeno2/Pdf/Additional/kaz-oila%5B1%5D.pdf (applying date: 
01.04.2019) 

5 Абылгазина К. 2017 жылы мұнай өндірісі қысқарады // Atameken Business Channel 
ақпараттық порталы URL: http://abctv.kz/kz/news/2017-zhyly-munaj-ondirisi-kyskarady (жүгіну 
күні: 01.05.2019). 
 
 
 
 
 

http://stat.gov.kz/faces/wcnav_externalId/homeNumbersCrossTrade;jsessionid=BlPdZJrQy3QVQjtk2xpV1qyKx2SL3yYsdPdrYGvKVz9qYG6J5VGx!-171251091!1929806072?_adf.ctrl-state=10ahtqkk1j_38&_afrLoop=22992872139313845#%40%3F_afrLoop%3D22992872139313845%26_adf.ctrl-state%3Dsrwl9ihj4_4
http://stat.gov.kz/faces/wcnav_externalId/homeNumbersCrossTrade;jsessionid=BlPdZJrQy3QVQjtk2xpV1qyKx2SL3yYsdPdrYGvKVz9qYG6J5VGx!-171251091!1929806072?_adf.ctrl-state=10ahtqkk1j_38&_afrLoop=22992872139313845#%40%3F_afrLoop%3D22992872139313845%26_adf.ctrl-state%3Dsrwl9ihj4_4
http://stat.gov.kz/faces/wcnav_externalId/homeNumbersCrossTrade;jsessionid=BlPdZJrQy3QVQjtk2xpV1qyKx2SL3yYsdPdrYGvKVz9qYG6J5VGx!-171251091!1929806072?_adf.ctrl-state=10ahtqkk1j_38&_afrLoop=22992872139313845#%40%3F_afrLoop%3D22992872139313845%26_adf.ctrl-state%3Dsrwl9ihj4_4
http://stat.gov.kz/faces/wcnav_externalId/homeNumbersCrossTrade;jsessionid=BlPdZJrQy3QVQjtk2xpV1qyKx2SL3yYsdPdrYGvKVz9qYG6J5VGx!-171251091!1929806072?_adf.ctrl-state=10ahtqkk1j_38&_afrLoop=22992872139313845#%40%3F_afrLoop%3D22992872139313845%26_adf.ctrl-state%3Dsrwl9ihj4_4
http://repository.enu.kz/bitstream/handle/data/10241/kazirgi-kezendegi.pdf
http://aix1.uottawa.ca/~asemeno2/Pdf/Additional/kaz-oila%5B1%5D.pdf
http://abctv.kz/kz/news/2017-zhyly-munaj-ondirisi-kyskarady

